
PRISMA – JAARGANG 32 Nr 2
TWEEDE KWARTAAL 2010
BRANDPUNT

DIE WÊRELDBEKERSOKKER IS OP ONS!  IS JY GEREED?

Elke aand word die dae na die begin van die Wêreldbekersokker toernooi op elke TV-stasie letterlik afgetel!  Orals word alles inderhaas reggekry vir hiérdié grootste sportskouspel wat nog in Suid-Afrika aangebied is.  Die nuwe super sokkerstadions is byna almal klaar, vir oulaas word van ons paaie nog reggemaak, terwyl gastehuiseienaars met afwagting hul besprekings dophou.  Maar wat van die Kerk?  Wat van my en jou?  Is ons gereed?

Kyk mens na wat aan die gebeur is in plekke soos byvoorbeeld Kroonstad, Luckhoff, Petrusburg, Betlehem, Sasolburg en Welkom, is die opgewondenheid en energie in die lug byna tasbaar.  Daar was sekerlik laas in die 1970’s sóveel klem op evangelisasie soos nou (dink aan die destydse Jeug-tot-Jeug Aksie).  Mense kom stel hulleself beskikbaar, praktiese evangelisasie-opleiding word wyd en syd gedoen en allerhande planne word beraam om die “2010 Sokker” golf so goed as moontlik te gebruik.  
Ds Christo Nel van Riebeeckstad vertel dat daar sommer een dag een van sy lidmate by die kerk opgedaag het met die vlae van al 32 lande wat aan die Wêreldbekersokker gaan deelneem! (vlae is beskikbaar by Dieter Schutte 083 456 2344 @ R47 per vlag).  En siedaar, die kerksentrum verander eensklaps in ‘n ruimte waar daar bewustelik en gefokus vir lande in gebed ingetree word.  Ander gemeentes gebruik weer met of sonder die vlae die boekie, Siyathandaza van OM (Operasie Mobilisasie - bestel dit by www.omsa.org.za) waar daar ‘n skatkis van gebedspunte rondom die deelnemende lande gevind kan word en dan praat ons nie eens van die vele gebedsnetwerke wat alreeds geruime tyd vir die Wêreldbekertoernooi intree nie (in Bloemfontein is ‘n spesiale gebedskamer by die NG Gemeente Bloemheuwel ingerig).

In Bloemfontein beplan ons gedurende die Wêreldbekertoernooi, onder leiding van Thys en Elsa Muller, om persoonlike evangelisasie spanne uit te stuur om in die groter Bloemfontein daar te wees vir die afsprake wat God al lankal in sy almag bepaal het.  Weens die geweldige streng regulasies van FIFA kan ons ongelukkig nie in die rooi sones by die stadion, parkeerareas en Fan Park uitreik nie, maar die res van Bloemfontein lê oop voor ons!  Dan is daar ook nog die “Groot Skerm” geleenthede waar, tydens die uitsending van die wedstryde, ook geleenthede geskep kan word om op allerhande kreatiewe maniere die evangelie te deel.  Gelukkig het mens nie daarvoor toestemming van FIFA nodig nie, maar moet jy wel net sensitief wees vir die vereistes van FIFA.  TUG (The Ultimate Goal), ‘n netwerk wat ten doel het om kerke met hulpmiddele rondom die Wêreldbekersokker te voorsien, sal jou hiermee kan help (besoek gerus hul webblad by www.theultimategoal.co.za)  Meeste gemeentes kan dit ook met ‘n sport- of kinderprogram kombineer. 
Volgens ds André Fourie van Petrusburg het hulle alreeds met 32 sokkerspannetjies begin (elke span verteenwoordig een van die deelnemende lande) wat dan gedurende die Wêreldbekertyd in ‘n groot toernooi teen mekaar gaan meeding.  Kroonstad se sokkertoernooi is van 14 – 18 Junie waar van 0/11 tot 0/19 spanne gaan meeding.  Dis die ideale geleentheid, sê ds MG van Rooyen, om deur die kleure van die Living Ball, die evangelie op ‘n praktiese manier met kinders te deel.  By Riebeeckstad word ‘n oggendprogram rondom die laerskoolkinders en ‘n middagprogram rondom die tieners beplan (onthou die skole het dan alreeds gesluit!).  In Bethlehem kombineer ds Rickus Hattingh ‘n uitreik na die omliggende townships met ‘n spesiale Jeugweek wat gedurende die eerste week in Mei plaasvind.

Om al hiérdié projekte suksesvol te laat hardloop, is dit absoluut nodig om oor kerkgrense heen te werk.  In Luckhoff, vertel ds Basie Fourie, het hulle daarin geslaag om al 15 kerke op die dorp te kry om saam te werk!  Deur ‘n stelsel van komitees en sub-komitees word alles, van die evangelisasie-opleiding tot die kindersokker-klinieke interkerklik gedoen.  Hiérdié tipe samewerking kry mens op ander plekke in verskillende vorms - vanaf Sasolburg tot Welkom, Petrusburg tot Bloemfontein.  Die Kerk van die Here is immers Een!
Bloemfontein, as een van die nege gasheerstede, huisves sewe wedstryde (waaronder die een van Bafana teen Frankryk op Dinsdagmiddag, 22 Junie 2010).  Daar is belowende geleenthede by die Waterfront-winkelsentrum vir Christelike kunstegroepe om saans en bedags op te tree, terwyl die Mensehandel Forum gerat is om uit te reik na persone wat vasgevang is in hierdie skaduwêreld. 
By Torings van Hoop, die ou Tweetoringkerk, waar die fokus bedags op straatkinders en haweloses  gaan val, beplan ons om saans as deel van ‘n gasvryheidsbediening in die saal ‘n koffiekamer-atmosfeer te skep en verbygangers met ‘n koppie sop of koffie te bedien.  Daarvoor benodig ons uiteraard baie vrywilligers wat bereid is om iets prakties te kom doen.  Andersins is daar die sokkerkliniek / “Groot skerm”-uitreike by die Clive Solomons gemeenskapsentrum in Heidedal en die Batho gemeenskapsentrum wat ook nog ‘n tekort aan vrywilligers het.  By beide hierdie plekke gaan daar ‘n span jongmense van Frankryk wees (Campus Crusade for Christ – ds Willie Botha by 072 240 4744, is die kontakpersoon) wat graag saam met Suid-Afrikaners hiérdié dienswerk wil doen.  Daar kom ook in hierdie tyd ander Christen-uitreikspanne van onder andere Duitsland en Nederland, wat op verskeie maniere met die gelowiges in die Vrystaat wil kom hande vat en só die geleentheid van die 2010 Wêreldbekersokker wil aangryp. 
 HULLE IS GEREED - IS JY?

DS DE LA HARPE LE ROUX 
(TORINGS VAN HOOP)

...................................................................................................................................................

JEUG
MENSEHANDEL:  MENSE IS NIE TE KOOP NIE!

Marinel Read 

Knoeiery en gekonkel is deel van ons daaglikse lewe.  Maar wat gebeur indien die “produk” wat gekoop of verkoop word nie ‘n selfoon of ‘n kombuistoestel is nie, maar ‘n mens?   Miljoene rande word  wêreldwyd verwerf deur sindikate wat kinders en jongmense verkoop en misbruik.

Opspraakwekkende beriggewing oor jongmense wat as seksslawe werk, laat ons koud.  Dit is ontstellend om kennis te neem dat kinders en jongmense misbruik word om as dwelmhandelaars, prostitute en modelle vir pornografie op te tree  en dan ook deur dwangarbeid vernietig word. Soms word kinders selfs vermoor om liggaamsdele/organe as “muti” te gebruik. Alhoewel slawerny ‘n eeue oue praktyk is, val die kollig op die huidige vorme daarvan.  Die Wêreldbeker  Sokker-toernooi wat binnekort in ons land plaasvind, het die bewustheid rakende hierdie sosiale probleem verskerp.  Binnekort sal talle uitlanders ons land toestroom, wat risko’s van mensehandel verhoog.  Volgens IOM* word 1,2 miljoen jongmense jaarliks oor die wêreld heen hierby betrek.  Mensehandel geskied egter nie net oor buitelandse grense nie, maar ook binne-in ons land tussen dorpe en stede.

Die fases van mensehandel word beskryf deur IOM* dat mense gewerf (recruite) word deur dwang of volgens ooreenkoms, waarna hulle gewoonlik vervoer (transport) word, openlik of verberg, na ander bestemmings, of oor die grens en in die laaste fase word hulle op verskillende wyses uitgebuit (exploitation). JusticeACTS* dui aan dat die volgende elemente waargeneem kan word in die mensehandelproses, naamlik misleiding (tricked), vervoer (transport), gevangenisskap (trapped), misbruik (used). Deur hierdie proses word kinders en jongmense getraumatiseer as slagoffers van gewetenlose mense met winsbejag as die hoofdoel.

Suid-Afrika beskik oor wetgewing om oortreders te vervolg vir die handeldryf in kinders en mense vir seksuele uitbuiting.  Omvattende wetgewing om ander vorms van mensehandel, byvoorbeeld waar persone vir dwangarbeid, slawerny of die verwydering van liggaamsdele uitgebuit word, is nog in proses en nie in werking nie.  Gevolglik kan oortreders nie vir hierdie vorme van mensehandel vervolg word nie.  Dit belemmer ook dienslewering aan slagoffers.  Verder is daar nie voldoende plekke van veiligheid (shelters) waarheen die slagoffers geneem kan word, tydens ondersoeke nie. Weens die feit dat dwelmafhanklikheid meestal ‘n rol speel, asook emosionele afhanklikheid van die voorsiener van dwelms, kom slagoffers selde na vore.  Om bloot die slagoffer terug te stuur na die plek van oorsprong sonder mediese sorg, beveiliging en berading, is nie gewens nie, want die oortreders kan sonder meer weer toeslaan. 
Verder word daar met korrupsie rakende migrasie en onwettige uitreiking van dokumente, dikwels meegewerk aan mensehandel.  Gebrek aan inligting en prosedures van optrede, asook die gebrekkige opleiding van dienslewerende amptenare kortwiek die tydige identifisering van en optrede in die belang van die die slagoffer.  Aangesien mensehandel nie voorkom as ‘n geïsoleerde verskynsel nie, maar dikwels verskans word deur ontvoering, prostitusie/seksuele misdrywe en goedkoop of dwangarbeid, is  daar ‘n magdom wyses waarop kinders en jongmense gewerf word.

Watter kinders is kwesbaar ?

Kinders word soms “ontvoer” in openbare plekke of op straat.  Maak dus seker dat daar in winkelsentrums, aanpaskamers, kleedkamers en ander openbare plekke ‘n oog oor jou kind gehou word.   In Suid-Afrika was daar die afgelope drie maande in stede en in plattelandse dorpe kinders “gesteel”, terwyl ouers gewag het om in winkelsentrums bedien te word.  Kinders wat alleen rondloop is kwesbaar.  Ouers behoort bedag te wees waar hulle kinders hulle bevind en  ook algemene veiligheidmaatreëls met hulle bespreek, byvoorbeeld dat hulle nie geskenke van vreemdes sal aanvaar nie, nie saam met vreemdes sal ry nie en te alle tye bly by reëlings soos deur ouers getref.  Kwesbare kinders, is dikwels ongelukkige kinders wat uit hulle situasies wil ontsnap en word dan makliker gewerf. 

Hoe raak jongmense betrokke ?

Werksaanbiedinge kan gebruik word om jongmense te lok. Doen navraag of die organisasie bestaan, dring aan op skriftelike kontrakte, maak seker jou identiteitsdokument/paspoort beland in niemand anders se hande nie.  Wees versigtig vir enige aanbod wat “te goed om waar te wees”, klink.  Aanloklike aanbiedinge vir modelwerk word byvoorbeeld gebruik om jongmense te lok na ander bestemmings.  Loopbane in die skoonheidsbedryf kan ook verdag wees. 

Wenke:

· Gebruik jou sintuie:  luister noukeurig vir vangplekke en wees op die uitkyk vir teenstrydige inligting.  Vertrou jou aanvoeling (gut feeling).

· Gebruik jou verstand:  Bevraagteken byvoorbeeld aanbiedinge totdat ‘n skriftelike ooreenkoms lig werp op die aanbieding.  Laat persoonlike dokumente, veral paspoorte en identiteitsdokumente, nooit in die hande van ander mense beland nie!  Gee verkieslik slegs afskrifte van sulke dokumente.

· Praat met jou kinders oor gevare in die gemeenskap en lig hulle in dat daar netwerke bestaan wat op kinders en jongmense toeslaan.  Wees bedag daarop om nie paniek te saai nie, maar rustig gesprekke te voer.

· Stel veiligheidsmaatreëls in plek in julle alledaagse lewe, byvoorbeeld om te sê waarheen iemand gaan en wanneer hy/sy terug verwag kan word.

· Vreemdelinge kan nie sonder meer vertrou word nie.

· Maak seker jou kinders ken die Polisie (10111) en Mensehandel Hulplyn (0800 555 999) se telefoonnommers.

· Leer vir jou kind twee telefoonnommers waar kontak met jou of jou familie gemaak kan word (ons vertrou meerendeels op selfone se geheuefunksies).

Praat met jongmense oor plekke waar hulle uithang en gee riglyne soos om nie te veel te drink nie, bedag te wees op drankies wat gedokter kan word en moedig hulle aan om saam met jongmense uit te gaan wat hulle ken en kan beskerm. 
· Leer jou kinders om na mekaar om te sien as hulle in ‘n groep beweeg.

· Oop kommunikasie en vertrouensverhoudings tussen ouers en kinders is noodsaaklik, sodat enige gebeure bespreek kan word.

· Bid vir jou kind se beskerming. 
‘n Ware verhaal:  
Ida en haar vriendin Elize reageer op ‘n werksaanbod in die Kaapse plaaslike koerant.  Hulle is op soek na administratiewe werk.  Met die eerste kontak word aangedui dat hulle na Bloemfontein vir opleiding sal moet reis.  ‘n Hele groep jong meisies word met ‘n deftige motor vervoer.  Ida merk op dat die bestuurder die nommerplaat op Laingsburg ruil waar hulle koeldrank koop.  In Bloemfontein gaan hulle in ‘n gastehuis tuis.  Hulle identiteitsdokumente word gevra, maar geen werkskontrak word aangebied nie.  Gedurende die eerste twee dae geskied slegs kort gesprekke oor die verwagte werk, maar hulle word nie na kantore geneem of opgelei nie.  Hulle word ook op die derde dag gevra om hul selfone te oorhandig, sodat hulle kan fokus op hul dagtaak.  Ida vermoed onraad.  Sy het vorige werkservaring en besef dinge is nie pluis nie.  Sy en Elize verlaat die gastehuis tydens die teebreek.  Hulle stap ‘n ent en by ‘n besigheid vra hulle dat die polisie ontbied word.  Hulle versoek ‘n geleentheid na die lughawe, van waar hulle hul ouers bel om hulp te verky.  Hulle was gelukkig om betyds te vlug.

Bron:  Ds Zack Pienaar (VGK Heatherdale Gemeente) 

Bronne vir artikel:

1.
Artikel van Adv Beatri Kruger van die Eenheid vir Kinderregte aan die Universiteit van 
die Vrystaat

2.
International Migration Organization, Handbook on Counter-Trafficking for South 
African Governments and Civil Society Stakeholders, Pretoria

3.
Traffick-proof dokument van JusticeACTS, Kaapstad.

 Voorbeeld van netwerke oor die wêreld rakende mensehandel – (VSA roetes - Maart 2002)

...................................................................................................................................................

VROUELIDMATE

2010 SOKKERPOPPIES

Wat op aarde het 2010 se sokker met poppies te doen?  Aan die begin van 2009 het die maatskaplike werkers briewe ontvang waarin versoek is dat ons ons dogters en jong vroue moet bemagtig teen die talle mans wat van oor die wêreld na Suid-Afrika gaan stroom tydens die Wêreldbeker sokkertoernooi.  Ongelukkig is dit so dat al hierdie mans nie net kom om sokker te kom kyk of te speel nie. 

Ons het baie gewonder hoe ons die dogters kan bereik, anders as om net vir hulle ‘n vervelige lesing te gee.  Dit was dus wonderlik toe ons by die Straatwerk van die Wes-Kaap gehoor het van die projek, “Kosbaar vir Jesus”.
Hierdie projek behels die volgende:  Ons motiveer die vrouelidmate van ons gemeentes om poppies te brei.  Terwyl hulle brei, bid hulle vir die dogter wat hierdie poppie gaan ontvang (‘n dogter vir wie daar dalk nog nooit gebid is nie, want die ouers is soms totaal afwesig by die opvoeding en versorging van hul kind). 

Hierdie poppies word dan deur opgeleide vrywilligers in alle skole (swart en wit) uitgedeel en die dogters leer die volgende waardes: 
· Jy is handgemaak deur God

· God is lief vir jou

· God het ‘n wonderlike plan vir jou lewe

· God se vyand wil jou lewe vernietig 

· Jesus wil jou hart heelmaak

· Jy moet op God se uitnodiging reageer 

· Jy mag NEE sê
Die reaksie uit die gemeentes wat wil deelneem en brei is oorweldigend, want die projek sny na twee kante:  

· ‘n Dogter word bemagtig om haarself te beskerm teen molestering en verkragting.       

· ‘n Vrou, dikwels ons bejaardes, voel minderwaardig en uitgesluit en nou kan sy voel dat sy ook ‘n positiewe bydrae tot die opheffing van ons jeug kan maak. 

DIT IS NIE TE LAAT OM TE BEGIN BREI NIE.  As julle gemeente nog nie so ‘n projek het nie, skakel gerus vir Elize van Heerden by 073 096 4420 of  058 481 3320 (Werk) / 058 481 2452 (Saans) 

BREIPATROON VIR SOKKERPOPPIES

Gebruik deurgaans dieselfde 3, 4 of dubbelbreidraad (in verskillende kleure) en wasbare stopsel.

· Stel 32 steke op

· Brei 6 rye koussteek vir skoene

· Brei 14 rye koussteek vir broek

· Brei 12 rye koussteek vir trui

· Brei 8 rye koussteek vir gesig

Brei 11 rye en trek bo in of vorm punthoedjie soos volg:

1.
R2 R2 tes R4 R2 tes R12 R2 tes R4 R2 tes R2 (28 steke)

2.
Tweede en elke alternatiewe ry aweregs

3.
(R4 R2 tes) 4 keer R4 (24 steke)

5.
R2 (R2 tes R4) 3 keer R2 tes R2 (20 steke)

7.
R3 (R2 tes R2) 3 keer R2 tes R3 (16 steke)

9.
R1 (R2 tes R2) 3 keer R2 tes R1 (12 steke)

11.
R2 (R2 tes) 4 keer R2 (8 steke)

13.
(R2 tes) 4 keer (4 steke)

Knip draad af.  Ryg deur 4 steke en trek styf, heg goed af.

1.
Werk 2 ogies en ‘n mondjie op die middel van die gesigstrook.

2.
Ryg ‘n draad tussen gesig en trui.

3.
Vou dubbel – regterkante op mekaar en werk agterste naat toe.  Keer om.

4.
Trek “nekdraad” nouer nadat kop en hoed opgestop is.  Stop res en werk onder toe (dit kan 
ook werk om, nadat die kop gestop en nek ingetrek is, eers die arms te werk en bolyf en arms 
te stop.  Werk dan tussen bene en stop – werk toe onder skoene en versier).  Gesiggies kan 
eerste of laaste gewerk word.

5.
Wissel voorkoms met hare, ‘n tossel, serp, kruisbande, knopies, ens nadat arms en bene met 
“stywe steke” gevorm is.

[image: image12.wmf]

“DIE HEILIGE GEES”... AANLOOP TOT PINKSTER   

‘n Wonderlike gawe is aan die kerk geskenk deur God wat jammerlik verwaarloos word: die Heilige Gees!  Die verhaal van die Heilige Gees in die kerk is ‘n verhaal van onkunde en van nalating.  Miskien bied Pinkster gereformeerde gelowiges die geleentheid om weer na te dink oor die derde Persoon van die Drie-eenheid.

Die twintigste eeu word deur baie waarnemers die eeu van die Heilige Gees genoem, omdat daar soveel nuwe belangstelling in sy werk, was veral in Pentekostalistiese en Charismatiese kerke.  In slegs een eeu het hierdie groeperinge gegroei tot meer as vierhonderd miljoen aanhangers.  Wat veral sterk na vore kom, is die klem op die krag, op heling en die gawes wat die Gees bied.  Saam met hierdie groei is hoofstroom kerke toenemend beskuldig dat hulle die werk van die Heilige Gees ignoreer.

[image: image13.emf]Binne die gereformeerde tradisie is die Heilige Gees teologies nog altyd waardeer. Wat in kerklike praktyk gebeur vertel ongelukkig nie altyd dieselfde verhaal nie. By iemand soos Calvyn speel die Heilige Gees ‘n belangrike rol; hy is tewens selfs al genoem die “teoloog van die Heilige Gees”.  Binne hierdie tradisie word die Heilige Gees in besonder verbind aan Jesus Christus; Hy is die “Gees van Christus”.  Daarmee word bedoel dat die Heilige Gees die versoeningswerk van Christus deelmaak van mense se lewe.  Wat deur Christus verwerf is, word deur die Heilige Gees “toegepas”. Om hierdie rede word die Heilige Gees nou verbind met die sogenaamde heilsorde, dit wil sê, hoe God die mens roep, nuutmaak, geloof en bekering skenk en lei op die weg van heiligmaking en volharding.  Soos iemand treffend by geleentheid gesê het:  die Heilige Gees se agenda is Jesus Christus.  By hierdie uiters belangrike insig het daar die afgelope klompie jare ook perspektiewe na vore gekom wat ons help om die rykheid en omvang van die Gees se werk te waardeer.

Die Gees se werk staan in die teken van die eindtye, of soos teoloë dit stel – dit is eskatologies (dit wil sê, dit wat met die finale en laaste dinge te make het) van aard.  Met die opstanding, die hemelvaart en die uitstorting van die Gees op Pinksterdag het die eindtyd reeds ten dele aangebreek.  Gelowiges leef in hierdie spanningsvolle tye van die “alreeds” en die “nog nie”.  Paulus praat op etlike plekke van die Heilige Gees wat ons beseël, wat die voorsmaak van die einde is en die deposito van God is.  Die Heilige Gees is terselfdertyd ook die waarborg dat God sy werk gaan voltooi.  Hy is die eerste aandeel van die wonderlike toekoms van God!

Die Heilige Gees is nie net die Gees van Christus nie, maar ook die Gees van die Vader wat die Skepper is. Veral in ‘n ekologies sensitiewe era het hierdie ryke waarheid baie klem begin ontvang.  In die Ou Testament word die Gees dikwels met fisiese lewe verbind.  Wanneer God sy Gees skenk, skenk Hy die gawe van lewe; wanneer Hy sy Gees terugtrek, word lewe beëindig.  Die werk van die Gees is baie ruimer as die vernuwende werk in die indiwiduele gelowige se lewe; die Gees se werk is kosmies van aard.  Hierdie is ‘n uiters belangrike aksent.  Die ganse fisies-biologiese werklikheid, in haar kompleksiteit, verskeidenheid en skoonheid, moet verstaan word as die werk van die Gees.  Dit maak van alle gelowiges onvermydelik ekologiese verantwoordelike mense! 

Die Heilige Gees werk in die lewe van indiwiduele mense, in die ganse skepping, maar ook in gemeenskappe. Die Heilige Gees skenk met een slag verskeidenheid én eenheid.  Sonder die Heilige Gees sou die lewe ineenstort in ‘n doodse monotoonheid of uiteenspat in totale chaos.  Die Gees bring ‘n samebindende en ryke verskeidenheid.  Wat dit vir die kerk as liggaam van Christus beteken is baie belangrik.  Die eiesoortigheid van gelowiges word versterk, maar ook saamgebind deur die Gees.  Wanneer die Gees mense van alle tale, alle geslagte, alle rasse, alle kulture, alle klasse nuutmaak, word hulle in hulle uniekheid deelgemaak van ‘n nuwe gemeenskap.  Die eenheid van die kerk is ‘n eenheid wat konkreet is, maar ‘n eenheid wat slegs die Gees kan bewerk.

Daar word vandag al hoe meer deur teoloë nagedink oor skoonheid en estetika en daar word besef dis die werk van die Heilige Gees.  Die Heilige Gees is die bron van kreatiwiteit, van die verrassende, van die onmoontlike. Waar die sonde en die kwaad is, daar is die werklikheid lelik.  Waar die Gees is, is daar skoonheid. 

Pinkstertyd is ‘n tyd van vreugde en opwinding, want die wonderlike geskenk van God na die voltooiing van Sy Seun se werk word herdenk.  God se gawe en die rykheid daarvan kan nooit uitgeput word nie, want dis die Gees van die Vader en die Gees van die Seun.  Dis ten diepste die Gees van liefde!

RIAN VENTER

VOORSITTER

KOMMISSIE VIR LEER EN AKTUELE SAKE

DIENS VAN BARMHARTIGHEID
DIE GEMEENTE SE UITREIK NA HONGER MENSE   
Dit is algemeen bekend hoe armoede groot afmetings in Suid-Afrika aanneem.  ‘n Voorbeeld van armoede kan soos volg gedemonstreer word:  As ons die wêreld se hele menslike bevolking verklein na tien kinders wat om ‘n tafel sit, dan sal die tien kinders soos volg wees:
· Drie kinders sal groot borde vol kos hê.  Dit sal soveel wees dat hulle dit nie kan klaar eet nie.

· Twee kinders sal net kan oorleef deurdat hulle van bogenoemde drie kinders se borde kos 

afvat.

· Drie kinders sal permanent honger wees.

· Twee kinders sal doodgaan vanweë hul voedingstoestand.  

Ek wonder wat God sou sê as hy om hierdie tafel moes sit.  Ek weet dat die wêreld seer kry wanneer hulle na hierdie kinders kyk.  God het elke kind ewe lief en Sy hart breek ook as hy dit sien.  Hy kyk met liefde en ontferming na daardie kinders sonder voedsel.  Hy het genoeg voedsel voorsien vir almal.  As hulle net met mekaar kon deel sou dit eenvoudig gewees het, maar die drie kinders met vol borde is meer geïnteresseerd in hoe groot en hoe vol hulle hul borde kan maak.  Een van die drie sal ook kyk en selfs jammer wees vir die ander kinders in hulle toestand van verhongering en dan sê dat iemand iets moet doen.
Ons gemeentes en Christene wil graag ‘n verskil maak aan hierdie hartseer beeld.  Gemeentes het almal aksies om te help met die armoede en hongersnood.  Dit is net dikwels ‘n vraag oor wat die effektiefste wyse is waarop hulp verleen kan word.  Hoe moet die kos in gemeentes uitgedeel word?  Watter faktore moet in ag geneem word wanneer ons kos uitdeel aan mense en gesinne?  Alhoewel ek nie hieromtrent ‘n voorskrif vir gemeentes kan gee nie, kan ons tog ‘n paar algemene riglyne deurgee en mekaar help om ten beste hierdie situasie aan te spreek.  
· Die motief/gesindheid van die hulpverlening
Dit is belangrik dat die mense wat deelneem aan hierdie program van armoedeverligting of voedselvoorsiening, dit met die regte motief moet doen.  Wanneer hierdie diens met verkeerde of skewe motiewe aangepak word, kan die uiteindelike doel agter die voorsiening van voedsel, naamlik die uitdra van die Evangelie en uitbreiding van die Koninkryk van God, ook nie plaasvind nie.

· Beleid 

Die beleid van voedingsprogramme of armoedeverligting binne en buite gemeentes word deur die gemeente self bepaal.  Die gemeente se besluitnemers moet riglyne opstel oor die wyse waarop so ‘n program hanteer gaan word.  Dit wil sê die beleidmakers sal ook moet kyk na wat die gemeente kan bied, wat die gemeente moet bied en wat die gemeente nie moet doen nie.  Dit sal meebring dat die besluitnemers byvoorbeeld kan sê dat alleenlik voeding gegee moet word en nie kontant nie; dat alleenlik voortgegaan word met kospakkies indien daar ‘n teenprestasie gelewer word, of dat voeding net aan lidmate voorsien word, ensovoorts.  Die bestuurspan van die gemeente sal alle besluite moet oorweeg en ‘n riglyn daarstel.  In die opstel van hierdie beleid/riglyne, kan die maatskaplike werker ook genader word vir idees en insette hieromtrent.
· Hulpbronne

Dit is uiters belangrik dat die gemeente moet weet watter hulpbronne daar binne ‘n gemeenskap bestaan.  Daar is verskillende staatstoelaes en pensioene wat gebied word aan sekere belangegroepe, soos bejaardes, gestremdes ensovoorts.  Daar is ook lidmate wat hulpbronne kan voorsien aan ‘n gemeente soos groente, begrotingshulp, ensovoorts.  Buite die gemeente is daar ook strukture in die gemeenskap wat as hulpbronne oorweeg kan word, byvoorbeeld fabrieke, besighede, kettingwinkels, ensovoorts. [image: image17.jpg]


 Alle hulpbronne moet oorweeg word in die aanbieding van die voedingsprogram sodat daar wel die nodige middele is om te kan voorsien.
· Beginsels
Daar is ook beginsels wat in ag geneem moet word wanneer daar voedsel, ensovoorts voorsien word:  

· Dit is negatief om in die voorsiening van hulp die mense en gesinne net meer en meer afhanklik te maak van hierdie hulp.  Daar moet ‘n wyse wees waarop die gesin hulp ontvang, maar ook inspraak lewer oor hoe hulle hulself uit hierdie situasie kan laat uittree en watter planne hulle het.
· Die lidmaat het ‘n selfbeskikkingsreg in die ontvang van hierdie hulp.  Indien die lidmaat besluit dat die hulp nie goed genoeg is nie of dat hy nie die hulp wil ontvang nie, dan is dit sy reg wat in ag geneem moet word.  Daar moet egter tog nog omgesien word na die kinders wat hieronder kan ly.  Daar is maniere om kinders by te staan sonder dat dit deur die gesinstruktuur hoef te gaan, byvoorbeeld deur etes te ontvang by ‘n ouetehuis, jeugsorgsentrum of direk by die skool.  Hierdie situasie moet egter baie sensitief hanteer word.  
· In die uitreik na mense en gesinne is ons eie houding deurslaggewend vir die reaksie ten opsigte van die diens wat gebied word.  Die mens word aanvaar soos hy is en daar word nie ‘n oordeel uitgespreek oor mense nie.  Die mens moet ware en opregte belangstelling en die liefde van Jesus beleef. 
· Daar is wel gemeentes wat voel dat ‘n teenprestasie nie noodwendig gevra moet word nie aangesien hierdie ‘n dankbaarheidsdiens is.  Die gemeente moet self sy beleid hieromtrent bepaal.  ‘n Teenprestasie is egter ‘n beginsel wat help om afhanklikheid teen te werk.  Dit maak die mens en die gesin ook bedag op sy eie verantwoordelikheid.  Verskillende wyses van teenprestasie bestaan, byvoorbeeld die skoonmaak van die kerkgronde, die verwerking van voedsel vir vriesdoeleindes, die opskep van voedsel, die voorbereiding van voedsel, of die betrekking van hierdie mense in gemeente-aktiwiteite, ensovoorts.  
· Die leefstyl en lewensstandaard van die gesin moet nagegaan word saam met die gesin.  Moontlik kan daar sekere aanpassings gemaak word, byvoorbeeld deur nie in te skakel by DSTV nie, om self sekere huistake te doen en nie huis- en tuinhulpe te gebruik nie, of deur goedkoper behuising aan te skaf en so self in behoeftes te kan voorsien.  Deurdat die persoon wat die hulp verleen die begrotingshulp saam met die gesin doen, kan verder vasgestel word waar daar nog moontlike veranderinge in leefstyl kan plaasvind.
· Metodes van hulp

Gemeentes het besonder kreatiewe en goeie metodes hoe hulp verleen word.  In besoeke aan gemeentes het ek verneem van ‘n emmerstelsel (emmers word by ‘n deur geplaas waarin ‘n lysie van benodighede is vir die spesifieke week), kos en ‘n sopkombuis[image: image18.jpg]


 wat daagliks bedryf word, benutting van hulpbronne soos ouetehuise en jeugsorgsentrums in die voorbereiding van voedsel of die verskaffing van voedsel, die ontwikkeling van groentetuine om aan behoeftiges te voorsien en kaartjiestelsels. Lidmate het baie kreatiewe idees in die wyse waarop die nood of armoede verlig kan word.  Wat belangrik in die metode is, is dat daar ‘n evaluering moet geskied.  Daar moet ‘n wyse wees waarvolgens die ontvanger geëvalueer word of hulle wel in die spesifieke gemeente se hulpdiens moet inskakel.  Die evaluerings moet ook plaasvind waar sopkombuise aangebied word.  Dit is glad nie effektief om aan enige persoon wat daar aankom voedsel te voorsien nie, en dit is ook nie gewens om geïdentifiseerde mense vir maande in hierdie voedingskema te hou terwyl daar al ‘n verandering in hulle omstandighede kon gewees het nie.  Daar moet dus moniterings- en evalueringstye geskep word.  Voorbeelde van hoe so ‘n evaluering kan geskied is deurdat besonderhede oor die gesin se finansiële omstandighede deeglik verkry moet word, byvoorbeeld ook ten opsigte van huishulp, tuinier, telefoon, selfoon, troeteldiere, DSTV, sigarette, Lotto-uitgawes ensovoorts.  In die evaluering is dit ook belangrik om terugvoer van die gesin te kry oor wat hulle dink hulle krisis is en watter soort hulp by hulle ‘n verskil in die omstandighede sou maak.  Die beginsel van teenprestasie word ook in so ‘n evaluering bespreek asook hoe die gesin beplan om sy huidige nood te bowe te kom om onafhanklik te kan leef.
Die oormag van die armoede en hongersnood in ons land, maak ons soms moedeloos en gee die gevoel van “wat help dit om enigiets te doen, dit maak tog nie werklike ‘n verskil nie”.  Tog is dit in hierdie situasie dieselfde as die man wat die seesterre een vir een teruggegooi het in die see wetend dat elke een, wat so gehelp is, ‘n verskil maak.  Die verligting van nood in die gemeenskap is ‘n basiese barmhartigheidstaak wat deur ‘n gemeente verrig moet word.  Dit is ook ‘n barmhartigheidstaak wat ten toon stel hoe God se liefde werk en hoe die gemeente hulle ontferm oor dié in nood.  Alhoewel die nood groot is, is dit ‘n geleentheid om ‘n verskil te maak in individue, kinders, gesinne en gemeenskappe se lewens.  
Dr SUSAN LOUW

BEDIENINGSBEGELEIDING

MEDELERAARSKAP – WANNEER WERK DIT?

Ek is op 14 September 1979 in die bediening bevestig.  Dié stukkie nuttelose inligting is net om te sê ek is nou 30 jaar in die bediening en was nog nooit sonder medeleraars nie.  Ek het rype ondervinding opgedoen met betrekking tot medeleraarskap.  Ek weet wanneer en waarom dit nie werk nie en ek weet ook dat ek nie graag sonder ’n kollega sou wou wees nie.

Tussen kollegas mag dinge nie haper nie.  Ons preek vir die gemeente en Paulus vra:  “Jy dan, wat ‘n ander leer, leer jy jouself?” (Rom 2:21) Waar dit tussen kollegas goed gaan, gaan dit goed in die gemeente.  Predikante wat mekaar ruimte gee, voel self veilig.  Daar is energie in hul bediening en hulle luister saam na die wil van die Here vir die bediening en die gemeente.

Mense verskil van mekaar

Dit is eenvoudig ’n feit dat ons van mekaar verskil en nie dieselfde dink en optree nie.  Oor baie sake is daar onder predikante selfs skerp verskille.  Probleme tussen medeleraars het te doen met ons onvermoë om juis hiermee te deel.  Vir sommige is dit verrykend.  Vir ander ’n bedreiging.  Die uitdaging vir predikante is om voortdurend sinvol met verskeidenheid om te gaan en diversiteit positief te bestuur tot verryking van die gemeentebediening.  Ons andersheid van mekaar help ons juis om die volle omvang van God se genade en liefde beter te verstaan en te waardeer.
Dis belangrik om te fokus op die dinge wat ons in gemeen het.  Uiteindelik is daar dalk meer raakpunte as verskille.  Ons moet altyd die groter prentjie van ons plek binne die koninkryk raaksien in plaas daarvan om in te fokus op die kleiner en minder belangrike.  Medeleraarskap is in wese ’n soeke na God se wil en plan vir sy koninkryk.

Dit gaan om God

Alles begin by ’n lewe in verbondenheid met Jesus Christus (Kol 2:6).  In die wandel met God is ons hele wese konstant op God gerig.  Ons hele bediening en al ons verhoudinge is gesetel in Jesus Christus self wat sy kerk deur Woord en Gees regeer.  In ons betrokkenheid in die gemeente en by ons kollegas is ons in diens van God.  Ons is nie daar vir ons eie saak nie.  Ons sal maar moet leer dat die terme “ondergeskiktheid” en “diensbaarheid”, ook aan ’n medekollega, juis Bybels is.  Om deur die liefde gedryf te word, beteken om ’n buitengewone hoë premie op verhoudinge te plaas en te put uit ’n onuitputbare Bron van wysheid en krag.

Persoonlikhede

Die werklikheid is dat persoonlikhede verskil en daarmee moet ons reken.  Dit gaan soms verder as bloot persoonlikhede wat verskil en daar kan bepaalde persoonlikheidstrekke aanwesig wees wat samewerking bemoeilik.  Dit kan byvoorbeeld trekke van narcisme wees.  En om dan die bul by die horings te probeer pak gaan nie werk nie, want ’n persoon met ’n liefde vir die onrealistiese eienskappe van die geïdealiseerde beeld wat hy van homself het, gaan jou eenvoudig nie gelyk gee nie. 

Predikante word nie tydens hul opleiding behoorlik toegerus vir die werklikheid en implikasies van medeleraarskap nie.   Die onus is op jou om die verhouding te laat werk. Dit word aanvaar dat geestelike leiers mense is wat konstant voete was.  “Mag” word anders gebruik en “diens” word gekoester.  In die wandel met God is ons hele wese konstant op God gerig, want ons het Hom bo alles lief.  Wat Hy oor ons pad gebring het en waar hy ons geroep het, aanvaar ons en leef ons wat uit genade leef, met genade.  Dit is om met deernis en sensitiwiteit te leef, as vredemakers en brugbouers.

Spandeer tyd saam

Gereelde kontak tussen medeleraars is belangrik.  Karl Barth het gesê die vermoë en wil om te hoor en te praat maak van ons mense.  En ons is nie anders as mense in ’n medeleraarskap nie.  Om mekaar gereeld te sien, stig onderlinge gemeenskap en die ruimte vir kommunikasie.  Veral wanneer die lug nie suiwer is nie, is dit dit goed om ook ontspanne in mekaar se geselskap te wees.  Ander kere sal dit nodig wees om met erns en eerlikheid saam te wees.  So help ons mekaar om die ander beter te leer ken en te verstaan.

Omstandighede mag nooit so ontwikkel dat ons hiertoe nie bereid is, of hiervoor nie meer die lus het nie.  Ons verkies soms (dalk om verstaanbare redes) die stiltes, misverstande en klowe.  Ons raak daaraan gewoond en ontsien die moeite om dit te probeer oorbrug.  Dis nie altyd lekker om jouself bloot te lê nie.  

Hulp is beskikbaar

Ek kan my goed indink dat daar ’n punt kan kom waar die situasie kan hand uitruk.  Waar twee mense met beperkte vermoëns nie meer self die breuk kan herstel nie.  Dan het die Skepper ander bronne beskikbaar om te help.  En dis veral belangrik om proaktief en betyds op te tree.  Hulp begin by selfsorg.  Om na jouself te kyk en jou ondersteuningsbronne te gebruik.  Dit sluit in jou eie insig, die hulp van ’n sielkundige, ’n goeie vriend, ’n mentor, ensovoorts.  Ondersoek die moontlikhede van hulp van die kant van die kerk:  Kerkraad, ring en sinode.  Dis byvoorbeeld noodsaaklik dat ’n kerkraad ’n versorgingskommissie sal hê (en nie net ’n diensverhoudingekommissie nie) waar die goed vroegtydig opgetel word en werk van gemaak kan word.  Daar is ook bronne buite die kerk.  Dis nie nodig om magteloos te sit en toekyk hoe jou verhouding met jou kollega op ’n ramp afstuur nie.
ANDRÉ BARLOW

VOORSITTER

